ΑΡΧΑΙΕΣ ΠΗΓΕΣ

Λουσός καὶ Λουσοί πόλις ᾿Αρκαδίας, ὅπου Μελάμπους ἔλουσε τὰς Προίτου θυγατέρας καὶ ἔπαυσε  τῆς  μανίας.  Λέγεται δὲ καὶ Λοῦσα οὐδετέρως. 

Ηρωδιανός Περί καθολικής προσωδίας

 Ὑπὲρ δὲ τὴν Νώνακριν ὄρη τε καλούμενα ᾿Αροάνια  καὶ σπήλαιόν ἐστιν ἐν αὐτοῖς. ἐς τοῦτο ἀναφυγεῖν  τὸ σπήλαιον τὰς θυγατέρας τὰς Προίτου μανείσας  λέγουσιν, ἃς ὁ Μελάμπους θυσίαις τε ἀπορρήτοις καὶ  καθαρμοῖς κατήγαγεν ἐς χωρίον καλούμενον Λουσούς.  Τοῦ μὲν δὴ ὄρους τῶν ᾿Αροανίων Φενεᾶται τὰ πολλὰ ἐνέμοντο· οἱ δὲ ἐν ὅροις ἤδη Κλειτορίων εἰσὶν οἱ Λουσοί. Πόλιν μὲν δή ποτε εἶναι λέγουσι τοὺς Λουσούς, καὶ ᾿Αγησίλας ἀνὴρ Λουσεὺς ἀνηγορεύθη κέλητι ἵππῳ νικῶν, ὅτε πρώτην ἐπὶ ταῖς δέκα ἐτίθεσαν πυθιάδα ᾿Αμφικτύονες· τὰ δὲ ἐφ' ἡμῶν οὐδὲ ἐρείπια ἔτι λειπόμενα ἦν Λουσῶν. τὰς δ' οὖν θυγατέρας τοῦ Προίτου κατήγαγεν ὁ Μελάμπους ἐς τοὺς Λουσοὺς  καὶ ἠκέσατο τῆς μανίας ἐν ᾿Αρτέμιδος ἱερῷ· καὶ ἀπ' ἐκείνου τὴν ῎Αρτεμιν ταύτην ῾Ημερασίαν καλοῦσιν οἱ  Κλειτόριοι. 

Παυσανίας Ελλάδος περιήγησις Βιβλίο 8, παρ. 7-8

Λουσοί, πόλις ᾿Αρκαδίας, ὅπου Μελάμπους ἔλουσε τὰς  Προίτου θυγατέρας καὶ ἔπαυσε τῆς μανίας.  Ὁ πολίτης Λούσιος καὶ Λουσεύς καὶ Λουσιάτης. 

Στέφανος Βυζάντιος Γραμματικός

τρισκαίδεκα μὲν τελέους 

μῆνας κ̣α̣τὰ δάσκιον ἠλύκταζον ὕλαν 

φεῦγόν τε κατ' ᾿Αρκαδίαν 

μηλοτρόφον· ἀλλ' ὅτε δή 

Λοῦσον ποτὶ καλλιρόαν πατὴρ ἵκανεν, 

ἔνθεν χρόα νιψάμενος φοι-

νικοκ[ραδέμνο]ι̣ο Λατοῦς 

κίκλη̣[ισκε θύγατρ]α̣ βοῶπιν, 

χεῖρας ἀντείνων πρὸς αὐγάς 

ἱππώκεος ἀελίου, 

 τέκνα δυστάνοιο λύσσας 

πάρφρονος ἐξαγαγεῖν· 

Bακχυλίδου Επίνικοι ΧΙ 92-103

Τοῦτον δὲ τὸν τρόπον λωβησάμενοι τοὺς Κυναιθεῖς ἀνεστρατοπέδευσαν, ἀπολιπόντες φυλακὴν τῶν τειχῶν, καὶ προῆγον ὡς ἐπὶ Λούσων· καὶ παραγενόμενοι πρὸς τὸ τῆς ᾿Αρτέμιδος ἱερόν, ὃ κεῖται μὲν μεταξὺ Κλείτορος καὶ Κυναίθης, ἄσυλον δὲ νενόμισται παρὰ τοῖς ῞Ελλησιν, ἀνετείνοντο διαρπάσειν τὰ θρέμματα τῆς θεοῦ καὶ τἄλλα τὰ περὶ τὸν ναόν. Οἱ δὲ Λουσιᾶται νουνεχῶς δόντες τινὰ τῶν κατασκευασμάτων τῆς θεοῦ, παρῃτήσαντο τὴν τῶν Αἰτωλῶν ἀσέβειαν τοῦ μηδὲν παθεῖν ἀνήκεστον. Οἱ δὲ δεξάμενοι παραχρῆμ' ἀναζεύξαντες προσεστρατοπέδευσαν τῇ τῶν Κλειτορίων πόλει. 

Πολύβιος Ιστορία IV 18

Οὐ μὴν ἀλλὰ τῶν πρεσβυτέρων τινὲς ἐπιστήσαντες τὸ πλῆθος ἐπί τε τὰς ᾿Αντιγόνου καὶ Μακεδόνων εὐεργεσίας ἐπί τε τὰς διὰ Χαριξένου καὶ Τιμαίου βλάβας, ὅτε στρατεύσαντες Αἰτωλοὶ πανδημεὶ κατέφθειραν μὲν αὐτῶν τὴν χώραν, ἐξηνδραποδίσαντο δὲ τὰς περιοίκους, ἐπεβούλευσαν δὲ τῇ Σπάρτῃ, μετὰ δόλου καὶ βίας τοὺς φυγάδας ἐπαγαγόντες, ἐπ' ἄλλης ἐγένοντο γνώμης, καὶ τέλος ἐπείσθησαν τηρεῖν τὴν πρὸς Φίλιππον καὶ Μακεδόνας συμμαχίας. 

Πολύβιος Ιστορία IV 34

